ՀԻՄՆԱՎՈՐՈՒՄ

«Որպես նվիրատվություն անշարժ գույք ընդունելու և անշարժ գույք ամրացնելու մասին» ՀՀ կառավարության որոշման նախագծի 

Հայաստանի Հանրապետության քաղաքաշինության կոմիտեին հատկացված պետական միջոցներով  Հայաստանի Հանրապետության Սյունիքի մարզի Շուռնուխ բնակավայրերում գտնվող, Ադրբեջանի վերահսկողության տակ անցած բնակելի անշարժ գույքի փոխարեն Շուռնուխ բնակավայրում կառուցվող բնակելի տների (անշարժ գույք) նկատմամբ գույքային իրավունքների պետական գրանցումներն իրականացնելու նպատակով անհրաժեշտություն է առաջացել առանձնացնել նշված բնակելի տների սպասարկման հողամասերը: 
Նոր թաղամասի կառուցապատման նպատակով առնձնացված հողամասերի մի մասը (9 միավոր) հանդիսանում է Գորիս համայնքի սեփականությունը: Գորիս համայնքի ավագանին 2024 թվականի փետրվարի 16-ի N15-Ա որոշմամբ համայնքային սեփականություն հանդիսացող վերը նշված 9 միավոր հողամասերը անհատույց սեփականության իրավունքով (նվիրատվություն) նվիրել է Հակաստանի Հանրապետությանը:
Որոշման նախագծի ընդունմամբ Հայաստանի Հանրապետությունը կընդունի Գորիս համայնքի կողմից նվիրված 9 միավոր հողամասերը և պետական սեփականություն հանդիսացող 4 միավոր հողամասերի հետ միասին, կառուցված բնակելի տների գրանցման համար, կամրացնի Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեին։
Որոշման նախագծով սահմանվել է դրույթ, ըստ որի նվիրատվության  պայմանագրերի կնքման, հանձնման-ընդունման աշխատանքների իրականացման, գույքային իրավունքների պետական գրանցման հետ կապված  ծախսերը  կկատարվեն  Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեի միջոցների հաշվին։
Նախագծով սահմանվել է նաև, որ Հայաստանի Հանրապետության քաղաքաշինության կոմիտեի նախագահն որոշումն ուժի մեջ մտնելուց հետո երկամսյա ժամկետում գույքի իրավունքների պետական գրանցման փաստաթղթերի (նախագիծ, շինարարության թույլտվություն, ավարտված շինարարական օբյեկտը շահագործման ընդունող հանձնաժողովի ակտ, ավարտական ակտ (շահագործման թույլտվություն), գույքի չափագրում և այլն)  փաթեթը կներկայացնի Կոմիտե։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետ կառավարման, արդյունավետության և գրավչության բարձրացմանը,  միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Նախագծի ընդունումը բխում է ՀՀ կառավարության  2021-2026թթ. ծրագրի պահանջներից։
 «Որպես նվիրատվություն անշարժ գույք ընդունելու և անշարժ գույք ամրացնելու մասին» Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների ավելացում կամ նվազեցում չի առաջացնի:













